
Efni: Breyting á deiliskipulagi fyrir hafnarsvæði Þorlákshafnar – Sveitarfélagið Ölfus  

 

Vísað er til erindis skipulagsfulltrúa Sveitarfélagsins Ölfuss er barst dags. 27. september sl. 

þar sem óskað er umsagnar Umhverfisstofnunar um breytingu á deiliskipulagi fyrir  

Hafnarsvæði Þorlákshafnar.  

Í greinargerð kemur fram að gerð er breyting á uppdrætti deiliskipulags þar sem afmörkun 

skipulagssvæðis og lóða breytist, landfyllingu bætt inn og aðkomuveg bætt við. 

Þar sem segir í greinargerðinni, að nánar sé fjallað um umhverfisáhrif skipulagsins í 

umhverfismatsskýrslu aðalskipulagsbreytingar vegna Hafnarsvæði H3 - landfylling, bendir 

Umhverfisstofnun á að stofnunin veitti umsögn varðandi deiliskipulagið á fyrri stigum dags. 

7. september 2023 sem hægt er að líta til1 og breytingar á aðalskipulaginu dags. 24. apríl 

sl.  

Náttúruminjaskrá – Hafnarnes  

Umhverfisstofnun bendir á að svæðið, sem tillagan nær til, nefnist Hafnarnes við 

Þorlákshöfn og er númer 757 í náttúrminjaskrá sem aðrar náttúruminjar. Svæðið er merkt á 

uppdrætti deiliskipulagsins og fjallað er um svæðið í aðalskipulagi sveitarfélagsins. Svæðið 

er sunnan byggðar í Þorlákshöfn og nær vestur að Flesjum og er svæðið skilgreint sem 

útivistarsvæði í grennd við þéttbýli.  

Auk þess bendir Umhverfisstofnun á að nú er töluverð starfsemi fiskeldis meðfram 

suðurströnd og frekari uppbygging í farvatninu. Því telur stofnunin mikilvægt að metin sé 

sammögnun áhrifa þeirrar uppbyggingar, sem hefur átt sé stað og er fyrirhuguð, m.t.t. 

útivistar og hvort tillagan hafi neikvæð áhrif á verndargildi náttúruminja. 

Stjórn vatnamála 

Í greinargerð er fjallað um lög nr. 36/2011 um stjórn vatnamála og vatnaáætlun 2022-2027.2 

Lögin ná yfir grunnvatn og allt yfirborðsvatn (þ.e. straumvötn, stöðuvötn, árósavatn, 

strandsjó, lón og jökla). Fram kemur í  28. gr. laganna þar sem fjallað er um réttaráhrif 

                                                      
1Umsögn 7. september 2023 og umsögn 24. apríl 2024  
2 Vatnaáætlun 2022-2027 

https://www.ust.is/library/sida/Umhverfisstofnun/Umsagnir/Ums%c3%b6gn%20Hafnarsv%c3%a6%c3%b0i%20%c3%9eorl%c3%a1ksh%c3%b6fn.pdf
https://www.ust.is/library/sida/Umhverfisstofnun/Umsagnir/Ums%c3%b6gn%20-%20Tillaga%20-%20Breyting%20%c3%a1%20a%c3%b0alskipulagi%20%c3%96lfuss%202020-2036%20%e2%80%93%20Hafnarsv%c3%a6%c3%b0i%20%c3%9eorl%c3%a1kshafnar%2024.%20arp%c3%adl%202024.pdf
https://ust.is/library/sida/haf-og-vatn/Vatna%C3%A1%C3%A6tlun%202022-2027%20-%20Copy%20(1).pdf


 

vatnaáætlunar, að opinberar áætlanir á vegum stjórnvalda, svo sem vegna skipulagsmála, 

náttúruverndar, orkunýtingar og samgangna, skulu vera í samræmi við þá stefnumörkun um 

vatnsvernd sem fram kemur í vatnaáætlun og lögum nr. 36/2011 um stjórn vatnamála.  

Við endurskoðun eða breytingu skipulagsáætlunar sveitarfélags skal, þegar við á, samræma 

skipulagsáætlunina vatnaáætlun innan sex ára frá staðfestingu vatnaáætlunar. 

Sveitarfélagið þarf að fjalla um og meta áhrif skipulagsins á vatnshlot þar sem það á við (þar 

sem fyrirséð er álag á vatn). Einnig bendir Umhverfisstofnun á að mikilvægt er að 

framkvæmdaraðilar séu upplýstir um að ítarlegra áhrifamat þarf að liggja fyrir áður en leyfi 

fyrir framkvæmdir og/eða starfsemi er veitt. Þau framkvæmdaleyfi sem sveitarfélagið gefur 

út þurfa að vera í samræmi við stefnumörkun vatnaáætlunar og lög um stjórn vatnamála.  

Vatnshlotið sem um ræðir er strandsjávarhlotið Stokkseyri að Þorlákshöfn (103-1341-C).3 

Öll strandsjávarvatnshlot eiga að vera í að minnsta kosti góðu vistfræðilegu ástandi og góðu 

efnafræðilegu ástandi. Nái vatnshlot ekki umhverfismarkmiðum skal fara í aðgerðir til að 

draga úr álagi, leggja til mótvægisaðgerðir eða breytingar á framkvæmd til að tryggja gott 

ástand vatns. Umhverfismarkmið um ástand eru lagalega bindandi og má ástand vatnshlota 

ekki hnigna, hvorki tímabundið né varanlega.  

Strandsjávarvatnshlotið Stokkseyri að Þorlákshöfn hefur ekki verið ástandsflokkað, þ.e. 

vistfræðilegt og efnafræðilegt ástand vatnshlotsins er ekki þekkt. Því er mikilvægt að áhrif 

landfyllingarinnar á vatnshlot liggi fyrir áður en framkvæmdaleyfi er veitt svo leyfisveitandi 

geti tekið afstöðu til þess hvort framkvæmdin sé í samræmi við vatnaáætlun og lög um stjórn 

vatnamála. Slíkt áhrifamat skal m.a. innihalda upplýsingar um: 

 Vatnshlotið sem um ræðir, ástand þess og umhverfismarkmið. 

 Áhrif vegna framkvæmdarinnar og hvernig hún hefur áhrif á gæðaþætti sem eru 

notaðir til að ástandsmeta strandsjávarvatnshlot. Ef greind eru líkleg neikvæð áhrif, 

bein og óbein, á gæðaþættina vegna framkvæmdarinnar þarf að gera sérstaklega 

grein fyrir þeim tengslum og umfangi áhrifanna. Einnig hvort umhverfismarkmið 

munu nást eða ekki. 

 Hugsanlegar mótvægisaðgerðir til að koma í veg fyrir neikvæð áhrif (þ.e. ef kemur í 

ljós að umhverfismarkmiðin nást ekki). 

 Samlegðaráhrif allrar starfsemi (núverandi og fyrirhugaðri) sem hefur eða getur 

haft áhrif á vatnshlotið. 

Gæðaþættirnir sem skilgreindir hafa verið fyrir strandsjó eru nítrat, fosfat, blaðgræna a, 

hryggleysingjar á mjúkum botni og þörungar á hörðum botni. Umhverfisstofnun bendir á 

að landfylling getur einnig haft áhrif á vatnsformfræðilega gæðaþætti sem hafa þó ekki enn 

verið skilgreindir í strandsjó. Breytingar á vatnsformfræði geta valdið áhrifum á ofangreinda 

gæðaþætti.  

Umhverfisstofnun bendir á að ef áhrifamatið leiðir í ljós hnignun eða mögulega hnignun á 

vatnshloti skv. 18 gr. laga nr. 36/2011 um stjórn vatnamála getur framkvæmdaraðili óskað 

                                                      
3 https://vatnavefsja.vedur.is/#/waterbody/103-1341-C 

https://vatnavefsja.vedur.is/#/waterbody/103-1341-C


 

eftir heimild stofnunarinnar til breytingar á vatnshloti skv. 18 gr. laga nr. 36/2011 um stjórn 

vatnamála að uppfylltum skilyrðum ákvæðisins. 

Landfylling  

Ef gert er ráð fyrir opinni landfyllingu þá er um að ræða varp í hafið samkvæmt 9. gr. laga 

nr. 33/2004 um varnir gegn mengun hafs og stranda. Umhverfisstofnun bendir á mikilvægi 

þess að það komi fram hversu mikið efni verður notað í landfyllinguna og hvaðan það mun 

koma.  

Umhverfisstofnun vekur athygli á að skv. OSPAR samningnum um verndun hafrýmis 

Norðaustur-Atlantshafsins og 9. gr. laganna er varp efna og hluta í hafið óheimilt. 

Umhverfisstofnun getur, að fenginni umsögn Hafrannsóknastofnunar, veitt leyfi til að 

eftirtöldum efnum og hlutum sé varpað í hafið:  

a. dýpkunarefnum,  

b. náttúrulegum, óvirkum efnum, þ.e. föstum jarðefnum sem ekki hafa verið unnin 

efnafræðilega og samsett eru úr efnum sem ólíklegt er að losni út í hafsvæðið,  

c. fiskúrgangi frá fiskverkunarstöðvum í landi, enda standi sérstaklega á.  

Umhverfisstofnun vill vekja athygli á að með umsókn um varp í hafið þurfa að berast 

stofnunni upplýsingar samkvæmt viðauka I við leiðbeinandi reglur um meðferð 

dýpkunarefnis.4 

Umhverfisstofnun bendir á mikilvægi þess að það komi fram í tillögunni að varp 

dýpkunarefna og náttúrulegra óvirkra efna í hafið, þ.e. fastra jarðefna, er háð leyfi 

Umhverfisstofnunar í samræmi við 9. gr. laga nr. 33/2004 um varnir gegn mengun hafs og 

stranda. 

Mengun hafna 

Umhverfisstofnun bendir á að sumt efni í höfnum (oft dýpkunarefni) sem tekið er upp eða 

hreyft til getur verið mengað af þungmálmum, þrávirkum lífrænum efnum eða öðrum 

mengandi efnum sem getur haft neikvæð áhrif m.a. á lífríki. 

Umhverfisstofnun bendir á mikilvægi þess að fjallað sé um áhrif framkvæmdanna á lífríki ef 

gert verði ráð fyrir raski á botni hafnarinnar.  

 

 

 

Virðingarfyllst, 

 

Axel Benediktsson 

sérfræðingur 

Edda Sigríður Freysteinsdóttir 
sérfræðingur 

                                                      
4 Leiðbeinandi reglur um meðferð dýpkunarefnis_okt2019.pdf (umhverfisstofnun.is) 

https://www.umhverfisstofnun.is/library/Skrar/Atvinnulif/Haf-og-vatn/Lei%C3%B0beinandi%20reglur%20um%20me%C3%B0fer%C3%B0%20d%C3%BDpkunarefnis_okt2019.pdf

